Darlleniadau Dramatig

Y bobl yn gwneud eilun i'w addoli
Exodus 32:1–20
Llefarydd
Pan welodd y bobl fod Moses yn hir iawn yn dod i lawr o'r mynydd, dyma nhw'n casglu o gwmpas Aaron a dweud wrtho: 

Israeliad 1
Tyrd, gwna rywbeth. Gwna dduwiau i ni i'n harwain ni. Pwy ŵyr beth sydd wedi digwydd i'r Moses yna wnaeth ein harwain ni allan o'r Aifft!

Llefarydd
Felly dyma Aaron yn dweud wrthyn nhw:

Aaron
Cymerwch y modrwyau aur sydd yng nghlustiau eich gwragedd a'ch meibion a'ch merched, a dewch â nhw i mi.

Llefarydd

Felly dyma'r bobl i gyd yn tynnu eu clustdlysau, a dod â nhw i Aaron. 

Cymerodd yr aur ganddyn nhw, a defnyddio offer gwaith metel i wneud

eilun ar siâp tarw ifanc allan ohono. A dyma'r bobl yn dweud:

Israeliad 2

O Israel! Dyma'r duwiau ddaeth â ti allan o'r Aifft!

Llefarydd
Pan welodd Aaron eu hymateb nhw, dyma fe'n codi allor o flaen yr eilun, ac yna gwneud cyhoeddiad:

Aaron
Yfory byddwn ni'n cynnal Gŵyl i'r ARGLWYDD!

Llefarydd
Felly dyma nhw'n codi'n gynnar y bore wedyn a cyflwyno offrymau i'w llosgi ac offrymau i ddiolch am fendith yr ARGLWYDD. Eisteddodd y bobl i lawr i wledda ac yfed, ac yna codi i ymgolli mewn rhialtwch paganaidd.

Llefarydd

Dyma'r ARGLWYDD yn dweud wrth Moses:

Duw


Brysia, dos yn ôl i lawr! Mae dy bobl di, y rhai ddaethost ti â nhw allan o

wlad yr Aifft, wedi gwneud peth ofnadwy. Maen nhw eisoes wedi troi i

ffwrdd oddi wrth beth wnes i orchymyn — maen nhw wedi gwneud eilun ar siâp tarw ifanc, ac wedi ei addoli ac aberthu iddo a dweud, ‘O Israel! Dyma'r duwiau ddaeth â ti allan o'r Aifft!’

Dw i'n edrych ar y bobl yma, ac yn gweld eu bod nhw'n bobl ystyfnig iawn.

Gad lonydd i mi. Dw i wedi digio'n lân gyda nhw, a dw i'n mynd i'w dinistrio

nhw. Bydda i'n dy wneud di, Moses, yn dad i genedl fawr yn eu lle nhw.

Llefarydd

Ond dyma Moses yn ceisio tawelu'r ARGLWYDD ei Dduw, a dweud wrtho:

Moses

O ARGLWYDD, pam rwyt ti mor ddig hefo dy bobl? Ti sydd wedi defnyddio

dy rym a dy nerth i ddod â nhw allan o wlad yr Aifft. Wyt ti am i'r Eifftiaid

ddweud, ‘Roedd e eisiau gwneud drwg iddyn nhw. 
Dyna pam wnaeth e eu harwain nhw allan. Roedd e eisiau eu lladd nhw ar y mynyddoedd, a chael gwared â nhw'n llwyr oddi ar wyneb y ddaear!’? 

Paid bod mor ddig. Meddwl eto cyn gwneud y fath ddrwg i dy bobl! Cofia beth wnest ti ei addo i dy weision Abraham, Isaac a Jacob. Dwedaist wrthyn nhw, ‘Dw i'n mynd i roi cymaint o ddisgynyddion i ti ag sydd o sêr yn yr awyr, a dw i'n mynd i roi'r tir yma dw i wedi bod yn son amdano i dy ddisgynyddion di. Byddan nhw'n ei etifeddu am byth.’

Llefarydd

Felly dyma'r ARGLWYDD yn newid ei feddwl. Roedd yn sori ei fod wedi

bwriadu gwneud niwed i'w bobl. A dyma Moses yn dechrau mynd i lawr o

ben y mynydd. Roedd yn cario dwy lech y dystiolaeth yn ei ddwylo. Roedd ysgrifen ar ddwy ochr y llechi. Duw ei hun oedd wedi eu gwneud nhw, a Duw oedd wedi ysgrifennu arnyn nhw - roedd y geiriau wedi eu crafu ar y llechi.

Pan glywodd Josua holl sŵn y bobl yn gweiddi, dyma fe'n dweud wrth

Moses:

Josua


Mae'n swnio fel petai yna ryfel yn y gwersyll!

Moses
Nid cân dathlu buddugoliaeth, glywa i, na chân wylo'r rhai sydd wedi eu trechu, ond canu gwyllt rhai'n cynnal parti!
Llefarydd
Pan gyrhaeddodd y gwersyll a gweld yr eilun o darw ifanc, a'r bobl yn dawnsio'n wyllt, dyma Moses yn colli ei dymer yn lân. Taflodd y llechi oedd yn ei ddwylo ar lawr, a dyma nhw'n malu'n deilchion wrth droed y mynydd.

Yna dyma fe'n cymryd yr eilun o darw ifanc a'i losgi yn y tân. Wedyn ei falu'n lwch mân, ei wasgaru ar y dŵr, a gwneud i bobl Israel ei yfed.

